
1. Անհրաժեշտությունը
Պայմանավորված նրանով, որ 1992-ից ի վեր Հայաստանի հետ կապված արտաքին միգրացիոն հոսքերում բացահայտորեն գերակշռել  են էմիգրացիոն հոսքերը, վերջին 20-25 տարիներին  իմիգրանտների ինտեգրման խնդիրը Հայաստանում չի դարձել քաղաքական-կառավարչական օրակարգի խնդիր, այդ թվում՝ իմիգրանտների ինտեգրման հատուկ  քաղաքականության հայեցակարգային որևէ փաստաթղթի առարկա:  Սակայն հաշվի առնելով  Հայաստան մտնող  իմիգրացիոն հոսքերի  աճի  միտումը,  մշակվել  է  Հայաստանում  իմիգրանտների տարբեր խմբերի ինտեգրման խնդիրների լուծմանն  ուղղված քաղաքականության հայեցակարգ, որի նպատակն  է  լրացնել  ՀՀ  միգրացիոն քաղաքականության մեջ առկա բացը`  սահմանելով իմիգրանտների  թիրախ խմբերը   և նրանց ինտեգրման հնարավոր ուղղությունները`  այս ոլորտում  առկա  միջազգային լավագույն փորձի հաշվառմամբ:
       Հայեցակարգը  մշակվել  է   ելնելով  ՀՀ  կառավարության 2014 թ. փետրվարի 27-ի «Մարդու իրավունքների պաշտպանության ազգային ռազմավարությունից բխող միջոցառումների ծրագիրը հաստատելու մասին» թիվ 303-Ն որոշման  83-րդ   կետի   և  ՀՀ  կառավարության 2016թ.-ի հունվարի 14-ի N131-Ն  որոշմամբ հավանության արժանացած  «ՀՀ կառավարության 2016 թվականի գործունեության միջոցառումների ծրագրի» 41 –րդ կետի պահանջներից,  ըստ  որոնց  պետք  է  ՀՀ  կառավարություն  ներկայացվի «Հայաստանի Հանրապետությունում փախստական ճանաչված և ապաստան ստացած անձանց, ինչպես նաև երկարաժամկետ միգրանտների ինտեգրման քաղաքականության հայեցակարգին հավանություն տալու մասին»  ՀՀ կառավարության արձանագրային որոշման նախագիծը:

2. Տվյալ բնագավառում իրականացվող քաղաքականությունը

	Հաշվի առնելով երկրում  բնակվող իմիգրանտների որոշակի խմբերի հետ կապված խնդիրների լուծման  անհետաձգելիությունը,  ինչպես  նաև  այդ խնդիրների  լուծման  համար առկա հնարավորությունները, Հայաստանի Հանրապետությունն  այդ  խմբերի  նկատմամբ   իրականացնում  է ինտեգրման  քաղաքականություն:

3. Կարգավորման նպատակը և բնույթը

Կարգավորման  նպատակն  է ապահովել ՀՀ կողմից   մարդու իրավունքների վերաբերյալ միջազգային մի շարք փաստաթղթերով ստանձնած  պարտավորությունների կատարումը` Հայաստանի  Հանրապետությունում  բնակություն հաստատած օտարերկրացիների ինտեգրման  միջոցով  ապահովելով հասարակության  համերաշխությունն  ու կայունությունը և խուսափելով մարգինալ խավերի առաջացումից:

4. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ տարածքային կառավարման և զարգացման նախարարության  միգրացիոն պետական ծառայության կողմից:

5. Ակնկալվող արդյունքը

Նախագծի ընդունման դեպքում  կլրացվի   ՀՀ  միգրացիոն քաղաքականության մեջ առկա բացը` իմիգրանտների ինտեգրման հատուկ քաղաքականության հայեցակարգային  փաստաթղթի  մասով:




